
Kashikshetramahatmyam

కాశీక్షేత్రమాహాత్మ్యమ్

- శివగౌరీసంవాదే -

పఞ్చక్రోశాత్మకం  రమ్యం కాశీక్షేత్రమనుత్తమమ్  ।
తత్తు జ్యోతిర్మయం లిఙ్గ వేదవేద్యం పురాతనమ్ ॥ ౭॥
సహస్రకనకద్వారపరివేష్టితమున్నతమ్   ।
వజ్రసఙ్ఘట్టితశ్రేష్ఠసహస్రావరణాన్వితమ్       ॥ ౮॥
అత్యూర్ధ్వలోకగశ్రేష్ఠరత్నగోపురరాజితమ్    ।
నానావిధసుధాసౌధశ‍ృఙ్గకాన్తివిరాజితమ్  ॥ ౯॥
తద్గోపురాగ్రభాగేషు   విమలేషు కదాచన ।
న భాతి భానుసఞ్చారచశ్చలాక్షి వరాననే ॥ ౧౦॥
తద్గోపురేషు  విమలాశ్చన్ద్రస్యాపి  న రశ్మయః ।
నవగ్రహగణస్యాపి  కాన్తిరన్యస్య వా ఛవిః ॥ ౧౧॥
ప్రత్యుప్తైతద్గోపురస్య    ఛవిప్రతిహతప్రభాః   ।
నిష్ప్రభా ఏవ తిష్ఠన్తి   సర్వే సూర్యాదయః శివే ॥ ౧౨॥
కాశీగోపురశ‍ృఙ్గాణి  రమ్యాణ్యత్యున్నతాని చ ।
దృష్ట్వా  సుమేరురుచ్చోఽపి లజ్జితో  భవతి ధ్రువమ్  ॥ ౧౩॥
అమూల్యానర్ఘరత్నౌఘరచితం  శ‍ృఙ్గమున్నతమ్  ।
సర్వాన్ లోకానతీత్యైవ  యాతి పశ్య వరాననే ॥ ౧౪॥
ఏతత్పురోవర్తిశ‍ృఙ్గమూలే  భానువిధుగ్రహాః  ।
తిష్ఠన్తి   నిష్ప్రభా నిత్యం శ‍ృఙ్గప్రభహతప్రభాః    ॥ ౧౫॥
కథముచ్చతరో భాతి పుణ్యస్తమ్భ ఇవామలః ।
ఈదృశాన్యేవ శ‍ృఙ్గాణి  సన్తి కాశ్యామనేకధా ॥ ౧౬॥
కాశీగోపురశ‍ృఙ్గాణామగ్రభాగదిదృక్షయా   ।
పురా పూర్వం మయా దేవి కదాచిద్గతమాదరాత్  ॥ ౧౭॥

కాశీక్షేత్రమాహాత్మ్యమ్

వృషేశప్రముఖాః  సర్వే ధీ(ఽపీ)శ్వరప్రమథాధిపాః  ।
తతః సర్వేఽనివేద్యైవ  పరావృత్తాః శుభాననే ॥ ౧౮॥
వృషేశ్వరాధిరూఢేన మయైవ  గతమగ్రతః  ।
గమనే కతి వా మాసాయాతాః సఙ్ఖ్యా  న సా కృతా ॥ ౧౯॥
తతః పరం వామమేకం శ‍ృఙ్గాగ్రం   రత్నరఞ్జితమ్  ।
గచ్ఛదూర్ధ్వం  మయా స్పృష్టం  (దృష్టం ) తత్కరేణ ధృతం తతః ॥ ౨౦॥
ధృతమప్యతివేగేన గతమూర్ధ్వం  తదన్తికే ।
మమాశ్చర్యమభూచ్ఛీఘ్రం  గమనం తస్య పశ్యతః ॥ ౨౧॥
వాయోరపి తథావేగో న దృష్టోఽపి  కదాచన ।
తచ్ఛృఙ్గాగ్రం   దృశ్యమానమదృశ్యమభవత్క్షణాత్  ॥ ౨౨॥
తదానీమేవ తద్దృష్ట్వా   వృషేశో విస్మయం గతః ।
మహదాశ్చర్యసమ్పన్నః తతః పరమహం శుభే ॥ ౨౩॥
సమాగతోఽస్మి కైలాసమారుహ్య  వృషభాధిపమ్ ।
హర్మ్యగోపురశ‍ృఙ్గాణి  పరస్పరజిగీషయా ॥ ౨౪॥
గచ్ఛన్త్యత్యన్తవేగేన  సదా రత్నమయాని హి ।
అష్టదిక్షు  గణాధీశాః శూలముద్గరపాణయః  ॥ ౨౫॥
అసఙ్ఖ్యాతాః  సదా దేవి వసన్త్యమితవిక్రమాః  ।
సహస్రార్బుదభూతేశాః  శితశూలకరాః సదా ॥ ౨౬॥
నివసన్తి ప్రతిద్వారి  తీక్ష్ణాక్షా  వివృతాననాః ।
శక్తిసఙ్ఘాశ్చ   బహవః ప్రతిద్వారి  వరాననే ॥ ౨౭॥
జ్వలద్వహ్నినిభాః సన్తి భైరవాః  స్వబలోన్నతాః ।
రవిరక్తాక్షగన్ధర్వః  కశ్చిదద్భుతవిక్రమః  ॥ ౨౮॥
కాశీదక్షిణదిగ్భాగే దుర్ధర్షస్తిష్ఠతి     ప్రియే  ।
ధతోర్ధ్వముష్టిరున్మత్తః   శూలదన్తకరాయుధః ॥ ౨౯॥
ప్రజ్వల్లద్వహ్నిసఙ్కాశః   సూర్యమణ్డలసన్నిభః  ।
తద్భృత్యాస్తాదృశా వీరా బలమానవిజృమ్భితాః ॥ ౩౦॥
రక్తవస్త్రా రక్తకాయాః  శత్రురక్తైకజీవనాః   ।
ఉన్మత్తభైరవో  నామ కశ్చిదస్తి మహాబలః ॥ ౩౧॥

తస్యామేవ దిశి శ్రేష్ఠః   కోటియోజనమున్నతః ।
మన్దరాచలసఙ్కాశో  మహాకాయో భయానకః ॥ ౩౨॥
కోటికోటిగణాధీశసఙ్కాశాఙ్గులివిక్రమః   ।
శ్వేతోర్ధ్వదీర్ఘరదనః   పిఙ్గలాక్షిశిరోరుహః  ॥ ౩౩॥
సిత(శిత)వజ్రనిభానన్తకరరోమా  మదోద్ధతః  ।
క్రూరాక్షిపాతమాత్రేణ   నిహత్యారికులాన్ బహూన్ ॥ ౩౪॥
పాతాలే భువి నాకే వా తత్తుల్యో నైవ  దృశ్యతే ।
తత్క్రూరదృష్టిపాతేన  భస్మ సఞ్జాయతే  గిరిః ॥ ౩౫॥
తత్క్రూరదృష్ట్యా  పృథివీ కమ్పమానేవ తిష్ఠతి  ।
క్షీరాబ్ధిరేకదా  పూర్వ పీతస్తేన తతః పరమ్ ॥ ౩౬॥
మహాభుజో మహాకాయీ(యః)క్రూరదృష్టిరలోలుపః   ।
సర్వే సముద్రాః  సరితః పీతాస్తేనైవ  లీలయా ॥ ౩౭॥
శైలేన్ద్రాః   పూర్వమేతేన భక్షితా బహవో ముదా ।
కదాచిదూర్ధ్వం  పృథివీ నీయతే పృథుబాహునా ॥ ౩౮॥
ఛత్రీకృతా  తదా సైవ  తేన శైలవనాన్వితా  ।
బహుకాలం ప్రయత్నేన  సురగన్ధర్వవీక్షితః  ॥ ౩౯॥
చక్రవద్భ్రామయామాస  నఖాగ్రే సన్నివేశ్య చ ।
అనేనైవాతిమత్తేన  లోకా వ్యత్యాసితాః పురా ॥ ౪౦॥
తతః స కృపయా లోకాన్ యథాపూర్వం చకార చ ।
ఇన్ద్రాదిలోకపాలాశ్చ  కృతాఞ్జలిపుటాస్సదా  ॥ ౪౧॥
సంసేవన్తే భయగ్రస్తాః  కమ్పమానాస్తమాదరాత్ ।
తపసా సమ్యగారాధ్య తమేవ తదనుగ్రహాత్  ॥ ౪౨॥
కాశీప్రవేశమిచ్ఛన్తి  స్వర్గలోకనివాసినః  ।
అనివేద్య గతఃపూర్వం తమేవ చతురాననః ॥ ౪౩॥
కాశ్యాం తతః క్రూరదృష్టిర్లీలయా    చతురాననమ్ ।
శీఘ్ర నిష్క్రామయామాస ప్రలయాన్తం  స భైరవః  ॥ ౪౪॥
కాశీప్రవేశో  నైవాస్య  తదాప్రభృతి  సర్వథా ।

దుఃఖితః స విధిస్తేన వికృతో వనమాయయౌ ॥ ౪౫॥
ప్రలపన్  వనమాశ్రిత్య  సరస్వత్యా స తిష్ఠతి  ।
ఇదానీం విధిరత్యన్తం కాశీదర్శనలాలసః ॥ ౪౬॥
తమేవ తపసా సమ్యగారాధయతి సాదరమ్ ।
తస్య కాశీప్రవేశార్థమాజ్ఞాం    దాస్యత్యసంశయమ్ ॥ ౪౭॥
అయమేతాదృశో దేవి కాశీపాలనతత్పరః ।
ఇతోఽపి ప్రబలాఃసన్తి  కాశీసంరక్షణక్షమాః ॥ ౪౮॥
తేషాం తేజో బలం వీర్యం శౌర్యమౌదార్యముత్కటమ్ ।
వక్తుం న శక్యతే దేవి సహస్రవదనైరపి   ॥ ౪౯॥
కాశీసంరక్షకా వీరాః యావన్తః సన్తి  తావతామ్ ।
ప్రసాదేన  వినా కాశీ ప్రవేష్టుం   నైత్ర  శక్యతే ॥ ౫౦॥
భిన్నప్రకృతిగాః  క్రూరాః  కాశీసంరక్షకాః సదా ।
అనన్తా దుర్మదాఃసర్వే పరస్పరజిగీంషవః ॥ ౫౧॥
అనల్పారాధనప్రీతా  బహుసేవాభిలాషిణః ।
ఛిద్రాన్వేషణలోలాక్షాః  పక్షపాతవివర్జితాః  ॥ ౫౨॥
తత్ప్రసాదాయయత్నోఽపి కర్తుం నైవ  హి శక్యతే ।
తత్ప్రసాదస్వరూపం తు ఫలం కేనోపలక్ష్యతే ॥ ౫౩॥
అనన్తజన్మభిః క్లేశాః  కేన కార్యాః ప్రయత్నతః  ।
కేన వా తత్ప్రసాదోఽపి ప్రాప్తవ్యః   క్లేశసాధితః  ॥ ౫౪॥
కేన సూచ్యగ్రమారుహ్య  తపః కర్తవ్యమాదరాత్ ।
కేనోపవాసాః కర్తవ్యాః కాశీప్రాప్త్యై   నిరన్తరమ్ ॥ ౫౫॥
కేన సన్దీప్య  పఞ్చాగ్నిజ్వాలా సహ్యాతిదుస్సహా ।
కేన పర్ణాశనం  కార్యం కాశీప్రాప్త్యై   నిరన్తరమ్ ॥ ౫౬॥
కేన మృష్టాన్నపానాది  త్యక్త్వా నిఃస్పృహమాదరాత్ ।
స్వల్పం వాతాశనం కార్యం కాశీప్రాప్త్యై   నిరన్తరమ్ ॥ ౫౭॥
కేనాఽఽగలం జలే స్థిత్వా  హిమకాలే దురాసదే ।
పఞ్చాక్షరజపః కార్యంః కాశీప్రాప్త్యై   నిరన్తరమ్ ॥ ౫౮॥

కేనాధోముఖమాసాద్య ధూమః పేయోఽతిదుఃసహః ।
కేనేన్ద్రియజయః  కార్యః కాశీప్రాప్త్యై   నిరన్తరమ్ ॥ ౫౯॥
కేన స్రక్చన్దనశ్రేష్ఠవనితాకనకాదయః     ।
అవిషాదం కథం త్యాజ్యాః కాశీప్రాప్త్యై   నిరన్తరమ్ ॥ ౬౦॥
కేన ముక్తావలీ త్యాజ్యా నానారత్నవిరాజితా ।
రుద్రాక్షధారణం  కార్యం కాశీప్రాప్త్యై   నిరన్తరమ్ ॥ ౬౧॥
కేన నానావిధాః సౌధాస్త్యాజ్యాః శ‍ృఙ్గవిరాజితాః  ।
అరణ్యే వసతిః కార్యా కాశీప్రాప్త్యై   నిరన్తరమ్ ॥ ౬౨॥
కేన త్యక్త్వా పటుస్పష్టదృఢనారీకుచాసనమ్  ।
కుశాసనం పరిగ్రాహ్యం  కాశీప్రాప్త్యై   నిరన్తరమ్ ॥ ౬౩॥
కేన కాన్తాసమాక్రాన్తాం  శయ్యాం త్యక్త్వా మనోరమామ్ ।
భస్మశయ్యా పరిగ్రాహ్యా  కాశీప్రాప్త్యై   నిరన్తరమ్ ॥ ౬౪॥
కస్యచిద్భరిపుణ్యేన బహుజన్మార్జితేన  హి ।
మహేశానుగ్రహే  జాతే కాశీప్రాప్తిర్భంవిష్యతి   ॥ ౬౫॥
నిరన్తరం కృతా భక్తిః యేన మయ్యనపాయినీ ।
తేన కాశీపురం ప్రాప్యం  నాన్యేన శుభదర్శనే ॥ ౬౬॥
యస్య భక్తిర్దృఢా  నిత్యం మయ్యేవావ్యభిచారిణీ ।
తస్యైవ  కాశీ సులభా నాన్యస్య వరవర్ణిని  ॥ ౬౭॥
యస్య లిఙ్గార్చనే  ప్రీతిర్యస్య  రుద్రజపే  మతిః ।
తస్యైవ  కాశీ సులభా స ఏవ మమ సమ్మతః ॥ ౬౮॥
శివక్షేత్రాటనం  యేన బహుధా కృతమాదరాత్ ।
తేనైవ  కాశీ సమ్ప్రాప్యా నాన్యేన కమలాననే ॥ ౬౯॥
శివపూజైవ  సతతం కృతా యేన భవిష్యతి ।
తేనైవ  కాశీ సమ్ప్రాప్యా నాన్యేన కమలాననే ॥ ౭౦॥
త్రిపుణ్డ్రధారణం   యేన కృతం స్యాద్విధిపూర్వకమ్ ।
తేనైవకాశీ  సమ్ప్రాప్యా నాన్యేన కమలాననే ॥ ౭౧॥
కృతం యేన సదా భక్త్యా శివక్షేత్రస్య  మార్జనమ్  ।
తేనైవ  కాశీ సమ్ప్రాప్యా నాన్యేన కమలాననే ॥ ౭౨॥

శివపూజార్థమనిశం  యేన బిల్వార్జనం  కృతమ్ ।
తేనైవ  కాశీ సమ్ప్రాప్యా నాన్యేన కమలాననే ॥ ౭౩॥
శివస్థానాని  యేనైవ  కారితాని కృతాని చ ।
తేనైవ  కాశీ సమ్ప్రాప్యా నాన్యేన కమలాననే ॥ ౭౪॥
శివభక్తైః  సదా ప్రీతిః  కృతా యేన భవిష్యతి ।
తేనైవ  కాశీ సమ్ప్రాప్యా నాన్యేన కమలాననే ॥ ౭౫॥
యేన బిల్వవనం రమ్యం సమ్యక్కృతమనామయమ్ ।
తేనైవ  కాశీ సమ్ప్రాప్యా నాన్యేన కమలాననే ॥ ౭౬॥
యేనమూర్ధ్ని  గలే కర్ణే రుద్రాక్షాః  సతతం ధృతాః ।
తేనైవ  కాశీ సమ్ప్రాప్యా నాన్యేన కమలాననే ॥ ౭౭॥
రుద్రాభిషేకపానీయం  యేన పీతం సదా ముదా ।
తేనైవ  కాశీ సమ్ప్రాప్యా నాన్యేన కమలాననే ॥ ౭౮॥
యేన శాఙ్గం  లిఙ్గదానం  కృతం స్యాద్భక్తిపూర్వకమ్  ।
తేనైవ  కాశీ సమ్ప్రాప్యా నాన్యేన కమలాననే ॥ ౭౯॥
యేన శైవాః  శివప్రీత్యై   భోజితాః సాధుసాధనైః  ।
తేనైవ  కాశీ సమ్ప్రాప్యా నాన్యేన కమలాననే ॥ ౮౦॥
యేన పార్థివలిఙ్గాని   పూజితాన్యనిశం ముదా ।
తేనైవ  కాశీ సమ్ప్రాప్యా నాన్యేన కమలాననే ॥ ౮౧॥
శైలాశ్చూర్ణయితుం   శక్యా మన్దరప్రముఖా   దృఢాః ।
కదాచిత్కేనచిత్సమ్యక్కాశీ ప్రాప్తుం  న శక్యతే ॥ ౮౨॥
సద్యఃశోషయితుం శక్యాః నిఃశేషమతివేలగాః ।
కదాచిత్కేనచిత్సమ్యక్కాశీ ప్రాప్తుం  న శక్యతే ॥ ౮౩॥
క్షీరాబ్ధిప్రముఖాదీనాం   పారం కర్తుం హి శక్యతే ।
కదాచిత్కేనచిత్సమ్యక్కాశీ ప్రాప్తుం  న శక్యతే ॥ ౮౪॥
వ్యత్యాసః సర్వలోకానాం శక్యతే కర్తుమేకదా ।
కదాచిత్కేనచిత్సమ్యక్కాశీ ప్రాప్తుం  న శక్యతే ॥ ౮౫॥

ఇన్దుః  కన్దుకవత్కర్తుం  శక్యతే భానుమానపి ।
కదాచిత్కేనచిత్సమ్యక్కాశీ ప్రాప్తుం  న శక్యతే ॥ ౮౬॥
ప్రజ్వలద్వహ్నిమధ్యే  తు శక్యతే స్థాతుమన్వహమ్  ।
కదాచిత్కేనచిత్సమ్యక్కాశీ ప్రాప్తుం  న శక్యతే ॥ ౮౭॥
బహుధా వివిధం ద్రవ్యం  బహు దాతుం చ శక్యతే ।
కదాచిత్కేనచిత్సమ్యక్కాశీ ప్రాప్తుం  న శక్యతే ॥ ౮౮॥
పురా కశ్చిద్విజాధీశః శివమూర్తిరితి శ్రుతః  ।
సర్వవేదార్థతత్త్వజ్ఞః   సర్వశాస్త్రవిశారదః  ॥ ౮౯॥
నీతిమాన్ నిపుణో మన్త్రీ సర్వదా శివపూజకః ।
అసఙ్ఖ్యాతధనాధ్యక్షస్తురఙ్గగజపాలకః   ॥ ౯౦॥
పురాణశ్రవణాసక్తః  కాశీమాహాత్మ్యముత్తమమ్ ।
శ్రోత్రానన్దకరం    రమ్యం శ్రుశ్రావాఘౌఘనాశనమ్   ॥ ౯౧॥
తతః స మన్మథాకారో నవమన్మథకనిన్దకః  ।
ఉపార్జితగజాశ్వాదిధనధాన్యాదికం  స్వకమ్ ॥ ౯౨॥
రూపలావణ్యసౌన్దర్యనవయౌవనదర్పితామ్  ।
స్వభార్యాం చ విలోక్యాథ బభాషే వచనం ముదా ॥ ౯౩॥
శ్రీశివమూర్తిరుచవాచ  -

అపి(యి)భార్యే వచోయుక్తం శ‍ృణు కర్ణైకభూషణమ్  ॥ ౯౪॥
కాశీక్షేత్రస్య  మాహాత్మ్యం శ్రుతమద్య  మయా ధునా ।
దివి వాఽన్యత్ర వా లేకే కాశీస్థలసమం  స్థలమ్  ॥ ౯౫॥
న దృష్టం  న శ్రుతం  క్వాపి నాస్తి చేతి కథా శ్రుతా  ।
బహుజన్మతపఃసాధ్యా కాశీప్రాప్తిః   కిలామలా ॥ ౯౬॥
అలభ్యా కిల సా కాశీ విరిఞ్చిప్రముఖైరపి   ।
దుర్ధర్షాంః   ప్రబలా  వీరా నానాశస్త్రాస్త్రపారగాః   ॥ ౯౭॥
వివృత్తాస్యా మదోన్మత్తాః శ్రీకాశీపాలకాః  కిల ।
తాదృశానాం ప్రసాదేన  వినా కాశీ శివాత్మికా ॥ ౯౮॥
న దృశ్యతే కిలామర్త్యైర్మనుజైర్దృశ్యతే    కథమ్ ।
విశ్వేశ్వరాదిభిః (భిధం) లిఙ్గ జ్యోతీరూపం సనాతనమ్ ॥ ౯౯॥

వేదవేదాన్తసంవేద్యమేకమస్తీతి సంశ్రుతమ్  ।
తల్లిఙ్గదర్శనాత్సద్యో   ముచ్యతే కిల పాతకైః  ॥ ౧౦౦॥
తదేవారాధ్యమమలం మత్యైర్దేవాసురైరపి    ।
తద్వైశ్వేశ్వరముత్కృష్టమనాద్యన్తమనామయమ్   ॥ ౧౦౧॥
॥ ఇతి శివరహస్యాన్తర్గతే  శివగౌరీసంవాదే కాశీక్షేత్రమాహత్మ్యం  సమ్పూర్ణమ్  ॥
- ॥ శ్రీశివరహస్యమ్  । ఉగ్రాఖ్యః  సప్తమాంశః । అధ్యాయః ౩ । ౭-౧౦౧॥

- .. shrIshivarahasyam . ugrAkhyaH saptamAMshaH . adhyAyaH 3 . 7-101..

Notes:

Śiva శివ describes to Devī దేవీ the splendor and layout of Pañcakrośātmaka Kaśī

పఞ్చక్రోశాత్మక  కాశీ, and mentions the presence of the Eternal (Sanātana సనాతన)
Viśveśvara Jyotirliṅga విశ్వేశ్వర జ్యోతిర్లిఙ్గ  in Kaśī కాశీ. He delineates the attributes of

those who can attain the fortune of being able to reach and be in Kaśīకాశీ; and outlines the
merits of being able to do so.

Kaśīకాశీ harbors several ŚivaTīrthaKṣetra శివతీర్థక్షేత్ర  that are outlined in ŚivaRahasyam

saptāṃśaḥ శివరహస్యం సప్తాంశః.

